
Shri Dakshinamurti Dhyanam

శ్రీదక్షిణామూర్తిధ్యానమ్

వటస్యాధః కఞ్చిత్కరకమలచిన్ముద్రమచలం
నిటాలాక్షం సూక్ష్మం పునివరగణాసేవ్యచరణమ్ ।

చిదానన్దాకారం  మదనహరమాపూర్ణమమలం
సదా ధ్యాయేదన్తః పరమశివమాచార్యవపుషమ్ ॥ ౧॥

కైలాసశిఖరే  రమ్యే కమనీయమణిప్రభే  ।
వటద్రుమతటే  నిత్యం నివసన్తం జగద్గురుమ్  ॥౨॥
దక్షిణామూర్తిమీశానం దధతం మౌనముత్తమమ్ ।
వ్యాలమ్బితజటాకోటిఘటితార్ధకలాధరమ్  ॥ ౩॥
ఫాలభూతిలకీభూతరుచిరామ్భోజలోచనమ్ ।
కారుణ్యరసపూరైకపూరితాక్షియుగామ్బుజమ్  ॥ ౪॥
శుక్తికాకారసఙ్కాశకర్ణద్వన్ద్వపుటోజ్జ్వలమ్    ।
మణిదర్పణదర్పఘ్నకపోలఫలకప్రభమ్  ॥ ౫॥
నవచమ్పకపుష్పాభనాసాదణ్డావిరాజితమ్  ।
దరహాసలసన్ముగ్ధముఖోన్నిద్రసరోరుహమ్   ॥౬॥
దాడిగీవీజసన్దోహసన్దేహదరదావలిమ్   ।
బిమ్బసమ్భ్రమధికారిమధురాధరమఞ్జులమ్  ॥ ౭॥
గ్రీవోదారశ్రియోదస్తకమ్బుసౌభాగ్యసన్తతిమ్   ।
శ్రితకల్పలతీభూతభుజవల్లీచతుష్టయమ్    ॥౮॥
విద్యాముద్రాక్షమాలైకలసత్పాణియుగామ్బుజమ్   ।
వీణాపుస్తోజ్జ్వలోద్దామకరద్వన్ద్వసరోరుహమ్    ॥౯॥
విగఢజన్నువిభ్రాజివిపులోత్తుఙ్గవక్షసమ్   ।
ఆవర్తనాభిసుభగం త్రివలీలలితోదరమ్  ॥ ౧౦॥
విశఙ్కటకటిశ్రోణికరభోరుద్వయోజ్జ్వలమ్   ।

చారుజానుయుగం వల్గుజఙ్ఘాయుగలరఞ్జితమ్    ॥ ౧౧॥
గూఢగుల్ఫారుణనఖవ్రాతదీధితిశోభితమ్  ।
దశాఙ్గులీదలోదారపదద్వన్ద్వసరోరుహమ్   ॥ ౧౨॥
దక్షిణోరూపరిన్యస్తసవ్యపాదామ్బుసమ్భవమ్ ।
అపసవ్యపదామ్భోజభఞ్జితాపస్మరం  పరమ్ ॥ ౧౩॥
యోగపట్టాభిరామం  తం యోగివృన్దనిషేవితమ్  ।
పాటీరకున్దచన్ద్రాభపాణ్డరాఙ్గైకభాసురమ్     ॥ ౧౪॥
చన్దనాగరుకర్పూరచర్చితావయవోజ్జ్వలమ్   ।
మన్దారచమ్పకాశోకమల్లికాదామభూషితమ్   ॥ ౧౫॥
తటిద్వలయసఙ్కాశమణికుణ్డలమణ్డితమ్   ।
కటకాఙ్గదకేయూరహారగ్రైవేయకోజ్జ్వలమ్    ॥ ౧౬॥
ప్రత్యుప్తదివ్యమాణిక్యప్రస్ఫురన్మేఖలావృతమ్   ।
కలనిస్వనమఞ్జీరపదకఙ్కణరఞ్జితమ్   ॥ ౧౭॥
త్రైలోక్యాద్భుతసౌన్దర్యపరిపాకమనోహరమ్   ।
కన్దర్పకోటిలావణ్యగర్వనిర్వాపణాకృతిమ్  ॥ ౧౮॥
కఞ్జాసనమహేన్ద్రాదికలితాఙ్ఘ్రిసరోరుహమ్    ।
దేవకిన్నరగన్ధర్వసంస్తుతోదారవైభవమ్   ॥ ౧౯॥
సకృత్ప్రపన్నలోకౌఘసరోరుహదివాకరమ్ ।
సంసారాశీవిషాలీమృతసఞ్జీవనౌషధమ్  ॥౨౦॥
పరమాద్వైతవిజ్ఞానమహోదధిసుధాకరమ్   ।
అజ్ఞానధ్వాన్తసన్తానమార్తణ్డోదారమణ్డలమ్    ॥౨౧॥
అనన్తభవకాన్తారదహనోగ్రదవానలమ్  ।
మోహానలలసజ్జాలాజాలకీలాలసాగరమ్  ॥౨౨॥
సంసారసౌరసన్తాపసన్తప్తోదారభూరుహమ్ ।
పఞ్చాక్షరదలోల్లాసిప్రణవామ్బుజషట్పదమ్   ॥౨౩॥
షట్త్రింశత్తత్త్వసోపానస్వాత్మప్రాసాదభూపతిమ్    ।
దక్షాధ్వరవిభేత్తారం శిక్షితాన్ధకదుఃస్థితిమ్   ॥౨౪॥

దారితాన్తకదౌరాత్మ్యం దలితాసురసన్తతిమ్ ।
లీలావిజితకన్దర్పం  హాలాహలధరం హరమ్ ॥౨౫॥
పాలితాఖిలభక్తౌఘం వేలాతీతగుణార్ణవమ్  ।
భృఙ్గావలీకాలకణ్ఠం   మఙ్గలాధారమద్భుతమ్  ॥౨౬॥
గఙ్గాధరం  వృషారూఢం సఙ్గీతరసశేవధిమ్  ।
భస్మోద్ధూలితసర్వాఙ్గం   భవరోగభిషగ్వరమ్ ॥౨౭॥
భవానీభావనాగమ్యం భక్తచిత్తాపహారిణమ్ ।
నాసాఞ్చలహితాబ్జాక్షం  నాగాభరణభూషితమ్ ॥౨౮॥
వసానం చర్మ వైయాఘ్రం   వైరాగ్యభరమన్థరమ్   ।
వీణానాదానుసన్ధానవికసద్వదనామ్బుజమ్  ॥౨౯॥
విశ్వాతీతసుఖామ్భోజవిలసద్భ్రమరాప్రియమ్  ।
సంసారసర్పసన్దష్టజనజాఙ్గలికోత్తమమ్    ॥ ౩౦॥
మహాదేవం మహాత్మానం మహాయోగీశ్వరేశ్వరమ్ ।
శాశ్వతైశ్వర్యసమ్పూర్ణం   శఙ్కరం లోకశఙ్కరమ్ ॥ ౩౧॥
కారణం జగతామేకమనేకాకారభాసురమ్ ।
కాలత్రయాపరిచ్ఛేద్యం  కారకగ్రామవర్జితమ్   ॥ ౩౨॥
నిఃసీమపరమానన్దనిజధామని  సంస్థితమ్  ।
నిగమాన్తైకసంసిద్ధశుద్ధవిద్యైకగోచరమ్     ॥ ౩౩॥
అవిద్యాకార్యనిర్ముక్తమవాఙ్మనసగోచరమ్ ।
అద్వయానన్దవిజ్ఞానఘనం   పరమపావనమ్ ॥ ౩౪॥
ఆదిమధ్యాన్తరహితమపోహితగుణత్రయమ్  ।
అవేద్యం జగతాం హృద్యమాన్తరాన్తరమవ్యయమ్ ॥ ౩౫॥
నిరవద్యం నిరాభాసం నిష్క్రియం నిరుపప్లవమ్  ।
నిర్వికల్పం నిరాతఙ్కం నిఃసఙ్గం  నిఃసమీహితమ్ ॥ ౩౬॥
నిస్త్రైగుణ్యఫలం  కిఞ్చిన్నిర్వాణసుఖసాగరమ్ ।
నిర్ద్వన్ద్వానన్దసన్దోహమసన్దేహమనూపమమ్      ॥ ౩౭॥
నిర్గుణం  నిష్కలం నిత్యం నిర్వికారం నిరఞ్జనమ్  ।

నీరాగం నిరుపాసఙ్గం  నిరహఙ్కారమక్షరమ్ ॥ ౩౮॥
నిష్ప్రపఞ్చం నిరాలమ్బం నిరాకారం నిరాశ్రయమ్  ।
అవబోధరసైకాత్మ్యం  ధ్యాయేదాదిమదేశికమ్ ॥ ౩౯॥
ఇతి శ్రీదక్షిణామూర్తిధ్యానం  పరమపావనమ్ ।
పుత్రపౌత్రాయురారోగ్యమహాసమ్పత్ప్రదాయకమ్   ॥ ౪౦॥
చతుఃషష్టికలావిద్యాప్రదం   పాపప్రణాశనమ్  ।
అణిమాదిమహాసిద్ధివిధానచతురం  శుభమ్ ॥ ౪౧॥
క్షయగుల్మప్రమేహాదివ్యాధీనామేకభేషజమ్  ।
భక్తిజ్ఞానవిరక్తీనాం   నిదానం ముక్తిసాధనమ్ ॥ ౪౨॥
యః పఠేచ్ఛృణుయాద్వాపి నిత్యం భక్తిసమన్వితః  ।
స యథోక్తఫలాన్యాదౌ లబ్ధ్వా  ముక్తో భవేద్ధ్రువమ్  ॥ ౪౩॥
బ్రహ్మాదిదేవవన్ద్యాయ   సర్వలోకాశ్రయాయ  తే ।
దక్షిణామూర్తిరూపాయ శఙ్కరాయ నమో నమః ॥ ౪౪॥
శరణం తరుణేన్దుశేఖరః  శరణం మే గిరిరాజకన్యకా ।
శరణం పునరేవ తావుభౌ శరణం నాన్యదుపైమి  దైవతమ్  ॥ ౪౫॥
ఇతి శ్రీసదాశివేన్ద్రసరస్వత్యా   విరచితం శ్రీదక్షిణామూర్తిధ్యానం  సమ్పూర్ణమ్  ।
॥హరిః ఓం ॥

